
ОРТАЛЫҚ ҚАЗАҚСТАН ЖАҒДАЙЫНДА ТЫҢАЙТҚЫШТАРДЫҢ КАРТОПТЫҢ
ӨНІМДІЛІГІ МЕН ТОПЫРАҚ ҚҰРАМЫНА ӘСЕРІ

Нұрманов Е.Т., Сүлейменова А.

Картоп аса маңызды ауыл шаруашылығы дақылдарының бірі болып табылады.
Картоп түйнегінің ақуызы биологиялық құндылығы жағынан дәнді дақылдар
ақуызынан анағұрлым жоғары бағаланады, ал құрамы жағынан басқа дақылдардың
құрамында кездеспейтін жеңіл сіңімді амин қышқылдар мен дәрумендерге,
көміртегіге бай келеді [1-4].

Қазіргі таңда елімізде ауыл шаруашылығы өндірісін ұйымдастыру жұмыстары
жаңа бағытта қарқын алуда. Осыған сәйкес картоп шаруашылығын қарқынды
дамыту ғылыми тұрғыда қарастырылып шешілуі тиіс. Бұл тұрғыдан алғанда
картоптың өңдеу технологиясын, оның энергетикалық, экономикалық, экологиялық
мәселелерін жан-жақты зерттеп талдау, еліміздің агроөнеркәсіптік кешенінің даму
бағдарламаларын шешуде үлкен маңызға ие.

Соңғы мәліметтерге сәйкес еліміздегі картоп шаруашылығымен айналысып
жатқан ұсақ шаруашылықтардың үлесі ірі шаруашылықтармен салыстырғанда 1992
жылдан бері 51%-дан 98%-ға дейін өскен. Қазақстан Республикасы статистика
агенттігінің [5] мәліметтері бойынша еліміздегі картоптың егістік көлемі 2013 жылы
189,8 мың га құраған, олардың басым бөлігі оңтүстік аймақтарда өсіріледі.

Картоп бидайдан кейінгі басты екінші дақыл болып табылады, сондықтан бұл
дақылға деген сұраныс жылма-жыл арта түспек. Қазіргі таңда картоптың өсіру
технологиясын, оның аурулары мен зиянкестеріне қарсы химиялық шаралары, оны
сақтау мен дайындау, сорталмастыру секілді маңызды бағыттағы сұрақтары
тыңғылықты зерттелінген [6-13]. Алайда осыған қарамастан картоп өнімділігі
шетелдермен (Белорусь, Ресей, АҚШ, Канада және т.б.) салыстырғанда едәуір
төмен. Оның басты себептерінің бірі – картоптың тыңайтқыштарға, топырақ
құрамындағы басты қоректік заттарға деген қажеттілігінің ескерілмеуі.

Сондықтан минералды тыңайтқыштардың топырақ құрамына және картоп
өнімділігі мен сапасына әсерін анықтау мақсатында Орталық Қазақстанның күңгірт
қара қоңыр топырақтарында азот-фосфордың әртүрлі аясында 8 нұсқалы танаптық
тәжірибе салынды. Зерттеу алаңы 64 м2, төрт қайталауда жүргізілді.

Тәжірибе жер телімінің механикалық құрамы - ауыр құмбалшықты, жыртынды
қабаттағы қарашірік мөлшері 2,99%, жалпы азот – 0,165%, жалпы фосфор – 0,25%,
Са – 20,8 мг-экв/100 г, Mg – 7,0 мг-экв/100 г, рН – 7,8 құрады. Картопты отырғызар
алдында және өсіп-өну кезеңдерінде өнім түзуші вегетативтік мүшелеріндегі құрғақ
заттың жиналуын анықтау үшін өсімдік үлгілерін алумен қатар, топырақтағы
қоректік заттар мөлшерінің динамикасын анықтау мақсатында 1 м қабатқа дейін
топырақ үлгілері алынды. Алынған үлгілерден топырақ ылғалдылығы салмақтық
әдіспен, қарашірік мөлшері Тюрин, топырақ ортасы (рН) су сығындысы бойынша
ионометриялық әдіспен, нитратты азот дисульфофенол қышқылы қатысында
Грандваль-Ляжу, жылжымалы фосфор мен алмаспалы калий Мачигин әдісі
бойынша, Са2++Mg2+ трилонометриялық әдісімен анықталды. Өсімдік құрамындағы



NPK мөлшері Пиневич – Майбород бойынша бір үлгідегі жылдамдатылған әдіспен
анықталды.

Орталық Қазақстанның климаты күрт өзгермелігімен ерекшелінеді және
тәуекелді егіншілік жүйесіне жатады. 2014 жыл дақылдың өсіп-өнуіне қолайлы жыл
болды. Ауыл шаруашылығы жылында 317,4 мм жауын-шашын түсті, бұл орташа
жылдық көрсеткіштерімен шамалас, оның 107 мм мөлшері дақылдың өсіп-өну
кезеңдеріне (мамыр-тамыз) сәйкес келді. Алайда зерттеу жүргізген жылдағы
күндізгі және түнгі ауа температурасының күрт ауытқуы, әсіресе негізгі өнім түзуші
шілде айының 2-3 онкүндігіндегі ауа температурасының жылдық орташа
температурадан төмен болуы         (-2,30С) түпкі өнімге кері әсерін тигізді.

Картоп отырғызар алдында топырақтың 1 метр қабатындағы өнімді ылғал қоры
184,2 мм құрады. Дақылдың вегетациялық өсу кезеңіндеріне сәйкес 3 рет
суарылатындықтан картоптың ылғалдылыққа деген тапшылығы байқалмады,
әсіресе гүлдену кезеңінде топырақтың ылғал қоры 203 мм дейін көтерілді және
ылғал топырақтың төменгі қабаттарына қарай біркелкі таралды.

Климаттық жағдайлар мен өнімді ылғал мөлшері топырақ құрамындағы
қоректік заттардың мөлшеріне өз әсерін тигізді. Картоп отырғызар алдында
топырақтың 0-40 см қабатындағы нитратты азот өте төмен деңгейде болды (2,2
мг/кг). Топырақтың төменгі қабаттарында (0-100 см) олар біркелкі орналасты.
Нитрификация үдерісінің қарқынды жүруі нәтижесінде картоптың гүлдену
кезеңінде топырақтағы азот мөлшерінің жоғарылағаны байқалды. Тәжірибе
жұмыстары картоптың азотпен қоректенуінде нитратты азот маңызды рөл
атқарғанын көрсетті.

Топырақтың жылжымалы фосформен және алмаспалы калиймен қамтамасыз
етілуі өте жоғары болды. Дақылдың өсіп-өну кезеңдерінде олардың мөлшері
өзгермеді. Жылжымалы фосфордың мөлшері төменгі қабаттарда (40-100 см) бірден
төмендеді.

Минералды тыңайтқыштарды қолдану топырақ құрамындағы азот пен
фосфордың мөлшерін біршама жоғарылатты. Тәжірибе жұмыстары суармалы
жағдайда нитратты азоттың картоптың өнім түзуге қарқынды пайдаланылғанын, әрі
біраз бөлігінің төменгі қабатқа шайылғанын көрсетті.

Фосфорлы тыңайтқыштар топырақтағы фосфор мөлшерін 1,1-1,4 есеге
жоғарылатты. Олардың басым бөлігі жыртынды қабатта орналасты, төменгі
қабаттардағы мөлшері жоғары қабатпен салыстырғанда 2-3 есеге аз.

Топырақтағы калий мөлшеріне енгізілген азотты-фосфорлы тыңайтқыштардың
әсері болмады.

Енгізілген минералды тыңайтқыштар мен өнімді ылғал қоры картоптың
минералды қоректену режімін жақсартты. Олардың өсіп-өну, зат алмасу
үдерістеріне, құрғақ зат пен өнім түзуші генеративтік мүшелерінің қалыптасуына оң
әсер етті. Азотты нұсқалардағы картоп жапырақтары қою жасыл түске ие болып,
үлкен масса қалыптастырды.

Тәжірибе жұмыстары картоптағы құрғақ заттың максималды қалыптасуы әр
кезеңде әр нұсқада түзілгенін көрсетті. Бақылаумен салыстырғанда картоптың
бүрлену кезеңінде P120N60 нұсқасында құрғақ заттың жиналуы 122%-ды құраса,
гүлдену кезеңінде P120N90 (114%) нұсқасында байқалды. Бұл тыңайтқыштардың
құрамындағы азот пен фосфордың ғана емес, сонымен қатар олардың топырақтағы
мөлшерінің ара қатынасына да үлкен мән берілуі керек екенін көрсетті.

Климаттық жағдайлар мен топырақтағы қоректік заттар мөлшері картоп
өнімділігіне өз әсерін тигізді, кесте.



1-кесте – Енгізілген минералды тыңайтқыштардың картоп өнімділігіне әсері

Енгізілді, кг ә.е.з Өнімділік, ц/га Қосымша өнім
ц/га %

О 43,2 - -
N60 46,7 3,5 8,1
N90 49,3 6,1 14,1
Р120 55,3 12,1 28,0
Р120N60 60,5 17,3 40,0
Р120N90 56,5 13,3 30,8
Р120N120 51,7 8,5 19,6
НСР0,95 0,28

Топырақтағы нитратты азот мөлшерінің өте төмен болуына байланысты азотты
нұсқалардан алынған өнім мөлшері төмен болды. Ең жоғарғы өнім азотты нұсқалар
ішінен тек N90 нұсқасынан (14,1%) алынды.

Тәжірибе жұмыстары картоптың фосфорға деген қажеттілігі жоғары екенін
көрсетті. Таза фосфорлы нұсқада (Р120) қосымша өнім 12 ц/га (28%) құрады.

Фосфордың аясындағы азотты нұсқалардың (Р120N60) ішіндегі ең жоғары
өнімділік 40%-ға дейін жетті (60,5 ц/га). Қалған нұсқаларда өнім төмен болды. Бұл
топырақтағы қоректік заттар мөлшері ғана емес, олардың ара қатынасы да әсер
еткенін көрсетті. Атап кетер бір жайт, тыңайтылған нұсқалардағы картоптың әр
түптерінен жиналған өнімділіктің 80-85%-ы тауарлы бөлігін құрады.

Енгізілген тыңайтқыштардың картоп өнімімен қатар, сапасына әсерін білу
мақсатында зертханалық жағдайда түйнектердің құрамындағы крахмал мөлшері
анықталды. Крахмал мөлшерінің ең жоғарғы мөлшері фосфорлы нұсқадан (Р120)
алынса (32%), азотты нұсқалар арасында оның мөлшері біршама төмен болды
(19,5-26,7%).

Экономикалық тиімділік көрсеткіштері енгізілген барлық азотты-фосфорлы
тыңайтқыштар картоптың өнімділігін арттырып қана қоймай, олардан алынатын
таза пайданы жоғарылатқанын көрсетті (152-197%).

Сонымен, тәжірибе жұмыстарының біржылдық зерттеулері картоптың
топырақтағы қоректік заттарға деген қажеттілігін толық қанағаттандырған
жағдайда, одан жоғары, әрі сапалы өнім алуға мүмкіндік беретінін көрсетті.

